
Nafarroako Gorteetako kide den eta Vox Nafarroa foru parlamentarien elkarteari atxikita dagoen María Teresa Nosti Izquierdo andreak, Legebiltzarreko Erregelamenduaren 219. artikuluan xedatzen denaren babesean, honako mozio hau aurkezten du, Osoko Bilkuran eztabaidatu eta bozkatzeko:
Zioen azalpena
Gizartearen funtsezko instituzio eta motor nagusi gisa aitortu behar da familia, eta politika publikoak ezarri behar dira familiak askatasun indibidualaren, oparotasun ekonomikoaren eta gizarte-ongizatearen sustapenean duen eginkizun zentrala indartzeko.
Familia gizartearen oinarrizko zutabe bat da, norbanakoek balioak, arauak eta jokabideak lortzen dituzten lehenbiziko instituzio sozial gisa jarduten duen aldetik. Antzinako garaietatik, familiak eginkizun erabakigarria izan du identitate pertsonalaren taxuketan, kulturaren transmisioan eta familiakoen garapen emozionalean. Familia-harremanek segurtasun- eta babes-ingurunea ematen dute, une zailetan norbanakoek laguntza emozionala  jaso baitezakete bertan. Ongizate psikologikorako baitezpadako euskarri da; izan ere, familia-maitasunak autoestimua eta kidetasun-sentimendua sustatzen du, eta krisi garaietan laguntza ematen duen babes-sare modura jarduten du; horrek gizarte-kohesioa indartzen du.
Familia oinarrizko gune bat da, eragina duena norbanakoen bizitzaren alderdi guztietan eta, hortaz, gizarte osoan. Familiak bere eginkizuna betetzen duenean hiritar arduratsuak moldatzen laguntzen du, bai eta gizarte-sarea sendotzen ere, eta horrek, aldi berean, gizartearen garapena eta egonkortasuna faboratzen du. Familien formakuntza-zereginari laguntzeko politikek gizarte sendoago eta libreago bat eratzen lagunduko dute.
Familia orobat da espiritu ekintzailea sustatzeko espazio bat. Enpresa txiki eta ertain asko familia-ekimenei esker sortzen dira, eta familiaren babesa erabakigarria izan daiteke enplegua sortzeko eta hazkunde ekonomikorako. Familia-ekintzailetza eta datozen belaunaldiei negozioak eskualdatzea sustatzen duten politikek ekonomia dinamikoago eta libreago bat lortzen lagunduko dute.
Horregatik guztiagatik, Vox Nafarroa foru parlamentarien elkarteak honako erabaki-proposamen hau aurkezten du:
Nafarroako Parlamentuak Nafarroako Gobernua premiatzen du:
1. Onura fiskalak eman diezazkien familiei, bereziki mendekotasuna duten seme-alabak edo pertsonak dauzkatenei, haien ahalmen ekonomikoa sendotzeko.
2. Lanaren eta familia-bizitzaren arteko kontziliazioa susta dezan, lan-malgutasunerako politiken bidez eta guraso-baimen egokiak emanez.
3. Hezkuntza hautatzeko askatasuna susta dezan; hartara, familiei beren balioei eta printzipioei hobekien egokitutako formakuntza hautatzen utziko zaie.
4. Familia-ekintzailetza babesteko programak susta ditzan, kreditu bigunetarako irispidea eta negozioak belaunaldien artean eskualdatzeko erraztasunak barne.

